
 Eksodus 17: 8-13God dra ons 

Eldo-Gespreksgids

Gespreksvrae
➢ Vertel van ’n tyd in jou lewe waar jy gevoel het jy kan nie meer aangaan nie. Hoe het God jou 

daardeur gedra?
➢ Waarom dink jy is dit soms moeilik om hulp van ander mense te aanvaar?
➢ Hoe kan ons soos Aäron en Hur vir mense wat tans moeg en moedeloos is, wees?

Ons almal kom soms by ’n plek waar ons voel: “Ek kan nie meer nie.” Dit kan emosionele uitputting 
wees, finansiële druk, spanning by die huis, siekte of bloot die gevoel dat die lewe teveel raak. Die 
verhaal van Austin Applebee help ons om iets hiervan te verstaan. Hy moes vir ure lank deur die donker 
see swem om hulp vir sy familie te kry. Hy was uitgeput en bang, maar hy het getuig dat hy gebid en 
Christelike liedere gesing het wat hom deurgedra het. Sy storie herinner ons aan ’n belangrike 
geestelike waarheid: wanneer ons krag opraak, hou God ons nog steeds vas. 

In Eksodus 17 lees ons hoe Israel deur die Amalekiete aangeval is. Israel was nie ’n sterk weermag nie. 
Hulle was voormalige slawe wat pas uit Egipte bevry is en moeg was van die woestynreis. Die 
Amalekiete, aan die ander kant, was gewelddadige woestynvegters wat dikwels swakker volke aangeval 
het. Menslik gesproke het Israel min kans gehad om te wen. 

Moses gaan staan toe op die heuwel met die staf van God in sy hand. Solank sy hande bo sy kop was, 
het Israel gewen. Wanneer sy hande sak, het die Amalekiete begin wen. Hierdie opgeligte hande was ’n 
teken van afhanklikheid, gebed en vertroue in God. Die oorwinning het nie van Israel se militêre 
vermoë afgehang nie, maar van God se teenwoordigheid en trou. 

Maar dan gebeur iets belangriks: Moses raak moeg. Selfs hy kon dit nie alleen doen nie. Aäron en Hur 
moes langs hom kom staan en sy arms help hoog hou. God werk dikwels deur ander mense om ons te 
ondersteun. Soms verwag ons dat God al ons probleme onmiddellik moet wegneem, maar baie keer gee 
Hy eerder vir ons die krag om aan te hou. Hy stuur mense om saam met ons te dra. 

Hierdie gedeelte herinner ons dat geloof nie beteken ons moet altyd sterk wees nie. Selfs groot 
geloofsfigure het swak geword. God vra nie dat ons alles self moet kan hanteer nie. Hy nooi ons om op 
Hom staat te maak en ook hulp van ander gelowiges te ontvang. Wanneer ons voel ons “arms sak,” of 
ons “sluk” water, bly God getrou. 


